
• Ac тӑвӑм архивӗнчен* 

ТАВАН ҪЫРУЛАХД АША ХУМ ПЕК 
ҪЁКЛЕНСЕ КИЛНӖ УШКӐН ЕРТӲҪИ 

НиколайТЕВЕТКЕЛ 
ЧР искусствӑсен тава 

тивӗҫлӗ ӗҫченӗ 
АкӐ, паллӑ тӗпчевҫӗ, тиш-

керӳҫӗ, тавра пӗлӳҫӗ тата сӑвӑҫ 
Виталий Станьял та 60 ҫул тултарчӗ. 
Вӑхӑт урапи кӑптӑртатса та, шалтӑр-
татса та - шухӑш-кӑмӑла ҫуҫентерсе 
те е тата чӑтма ҫук мыскараллӑ 
пулӑмсемпе тӗлӗнтерсе-култарса та 
ӗмӗр инҫетне чупать. Ӗмӗр инҫечӗ 
вара - пирӗн пултару курӑмӗ. 
Пӗрин вӑл - сӑмса умӗнчех, теприн 
- уҫӑмсӑр уҫӑмлӑх, виҫҫӗмӗшӗн -
вӗҫӗмсӗр малашлӑх. Виталий Стань-
ялӑн "вӗҫӗмсӗр малашлӑхӗ" - ӑс-
хакӑлӗн "перекетлӗ бухгалтерийӗн-
че" ҫуталса тӑнӑн туйӑнать. 

Хӑҫан паллашрӑм-ха эпӗ унпа? 
Ҫамрӑклӑх урамӗнче! Акӑ, "ас тӑвӑм 
архивне" утмӑлмӗш ҫулсен - пирӗн 
ҫамрӑклӑхӑн - чӑрсӑр ҫилӗсем тус-
тарма тытӑнчӗҫ. Никита Хрущевӑн 
"ҫемҫелнӗ самани" нумай яш-кӗрӗме 
хамӑрӑн сӑн-пите тишкерӳллӗ куҫпа 
пӑхма ирӗк пачӗ. Пур ҫӗрте те! 
Пултарулӑхра та, экономикӑра та, 
политикӑра та!.. Анчах пултарулӑх 
ӗҫченӗсем /литературӑра та, искус-
ствӑра та, музыкӑра та/ кивелсе-
хытса ларнӑ идейӑсен тыткӑнӗнчен 
хӑтӑлаймасӑр - чылайӑшӗ! - ҫӗнӗ 
ӳсӗм ӑс-халне пӑркӑчласа тытатчӗҫ. 
Вӗсемех "идеологи надзирателӗсем" 
пулсаччӗ. Ҫавӑнпа тӑван ҫырулӑха 
ӑшӑ хум пек ҫӗкленсе килнӗ пирӗн 
ушкӑн - сӑвӑҫсем, тишкерӳҫӗсем, 
калавҫӑсем - "Ҫамрӑк коммунист" 
хаҫат ҫумӗнче йӗркеленнӗ литерату
ра пӗрлешӗвне ҫӳретчӗ... 

1962 ҫул! Литература вӑрттӑн-
лӑхне хавхаланса, ҫунса-вӗресе шы-
ракан яш-кӗрӗме ирӗклӗ калаҫусем, 

тӗл пулусем кирлех пулнӑ ҫав. 
Виталий Станьял ҫамрӑк ҫыравҫӑсен 
ертӳҫи пулса тӑчӗ. Урӑхла каласан -
шӑв-шавлӑ эртелӗн уҫӑ кӑмӑллӑ "ад
министраторе". Герман Желтухин, 
Василий Дмитриев-Шашкар, Петӗр 
Эйзин, Вениамин Тимаков, Алексей 
Аттил, Николай Петров /художник 
тата сӑвӑҫ/ литература пӗрлешӗвӗн 
куллен-кунхи хӑнисем пулсаччӗ. Ку 
ушкӑнра эпӗ те пӑхӑнусӑр сасӑ 
параттӑм. Манӑн ҫырулӑхпа Алек
сандр Алка, Петӗр Хусанкай, Стих-
ван Шавлы, Алексей Воробьев, 
Александр Кӑлкан, Александр Арте
мьев кӑсӑкланатчӗҫ ӗнтӗ. Манӑн шу-
хӑш-кӑмӑл вӑйне хаклакансем пулчӗҫ 
вӗсем. Савӑнпа тишкерӳллӗ ӑс-хал 
"идеологи надзирателӗсене" пӑхӑн-
сах кайман. Виталий Станьял манӑн 
пӑхӑнсах кайман "карахтӗре" асӑр-
ханӑ-и е ҫук-и, анчах кирлӗ чухне 
лӑпкӑн та уҫӑ кӑмӑллӑн татса пама 
тӑрӑшатчӗ чӑркӑш ыйтусен йӳҫӗ 
ҫимӗҫне. Лайӑх ас тӑватӑп: мана 
Петӗр Эйзин сӑвӑҫӑн ҫӗнӗ тавра 
курӑмпа, хӑйӗн сассипе кӗвӗленӗ 
сӑввисене пӑхса тухма хушрӗҫ. 
Килӗшрӗ те, килӗшмерӗ те! Класси-
кӑллӑ виҫесене пач пӑхӑнманни юрӗ-
ха, - сӑмахпа вырӑнлӑ усӑ курас-
шӑн мар тата! Мӗншӗн вӑл "лӗпӗш 
лӗпӗртетсе" веҫет тет-ха! Хам ӑшӑм-
ра вара ҫак сӑмахпа килӗшетӗп те! 
Ара, сӑвӑҫ ҫак сӑмахпа лӗпӗш епле 
вӗҫнин хӑй евӗрлӗ укерчӗкне тата 
унӑн чӗрӗ хусканӑвӗсене пӑтратса 
парасшӑн мар-и? Тата тепӗр ик-
виҫӗ сӑмах тупӑнчӗ унашкалли! Мӗн 
тӑвас тетӗн - тиркеме лекрӗ. Вита
лий Станьял ҫамрӑк сӑвӑҫ хутне 
кӗчӗ: "Кашни автор хӑйӗн сассипе 
ирӗклӗн калаҫмалла мар-и? Унӑн 
ирӗкӗ вӑл. Эсӗ, Николай, кӑштах 
турккесрех калаҫрӑн". Темиҫе ҫултан 

Виталий Станьялпа "Коммунизм 
ялавӗ" хаҫатра хутшӑнма лекрӗ. Ли-
тературӑпа ӳнер ӗҫӗсене тишкерсе, 
ҫул парса ларатчӗ вӑл. Эпӗ 1962 
ҫулсенче вун тӑватӑ йӗркеллӗ сӑвӑ 
виҫипе - сонетпа кӑсӑкланаттӑм. 
Ҫыраттӑм та, пичетленеттӗм те -
тӑван чӗлхен асамлӑ вӑйне шырат-
тӑм. 

Михаил Юрьев-Нямань /тахҫанхи 
паллӑ сӑвӑҫ, ырми-канми еҫчен жур
налист/ хаҫатра пичетленекен лите
ратура ӗҫӗсене тишкерсех тӑратчӗ. 
Чылай ҫӗнӗ япала ун алли урлӑ 
пичетленсе тухмаллаччӗ. "Сонет" тен-
ӗрен, ватӑ сӑвӑҫ ҫав тери асӑрханул-
лӑ пулса тӑчӗ пулас. Унӑн шучӗпе 
чӑваш чӗлхипе кунашкал сӑвва пачах 
ҫырма май ҫук пек туйӑннӑ мар-ши? 

- Теветкел ку виҫепе тахҫанах 
ҫырать. Сонет виҫине лайӑх пӗлет 
вӑл. Ҫӑрттан пулла ишме вӗрентмел-
ле Map ӗнтӗ, - хута кӗчӗ Виталий 
Станьял. Ҫапла вара "Коммунизм 
ялавӗн" страницинче манӑн сонетсен 
ярӑмӗ пичетленсе тухрӗ. Виталий 
Станьял пулӑшнипе пулчӗ ку. 

1999 ҫулхи пуш уйӑхӗн вӗҫӗнче 
Чӑваш патшалӑх гуманитари ӑслӑлӑ-
хӗсен институтӗнче У.Шекспирӑн эпӗ 
чӑвашла куҫарнӑ сонечӗсене пӑхса 
тухрӗҫ. Виталий Станьял, ертуҫӗ пул
са, манӑн 3 ҫул ытла тӑрӑшса вӑй 
хунӑ ӗҫе пысӑк хак пачӗ. 

Виталий Станьялӑн 60 ҫулӗ чӑваш 
культурин нумай енлӗ, нумай сӑн-
сӑпатлӑ ӗҫӗ-хӗлӗпе палӑрса юлӗ. Ана 
тэтах та ӑнӑҫуллӑ ҫулсем, пысӑк 
ӳсӗмлӗ кунсем сунас килет. 

Утмӑл ҫул вӑл утмӑл утӑм -
ҫул-йӗру ҫеҫ пултӑр ҫутӑ. 
Утмалли тэтах та пур -
пул телейлӗ те маттур! 


